
बाँकेको कम्दी गाविस-२ की प्रेमकुमारी गुप्ता, ५५, गाउँघरमा स्वास्थ्य स्वयम्सेविकाको झोला बोकेर हिँड्न थालेको १८ वर्ष भएछ । गाउँघरमा गर्भवती
महिला, मातृ स्वास्थ्य शिक्षा, सरसफाइका सूचना बाँड्दै र चेतना फैलाउँदै हिँड्नेको ताँतीमा प्रेमकुमारीजस्ता ५० हजार अर्धसाक्षर महिलाहरू देशभर
छन् । तिनको स्वयम्सेवाको कारण बितेको १० वर्षमा नेपालमा रहेको मातृ मृत्युदरमा ४५ प्रतिशतले कमी आएको छ, जुन उपलब्धिलाई सरकारले
एकसाथ राष्ट्रिय र अन्तर्राष्ट्रिय मञ्चमा फुक्दै हिँड्न पाएको छ । १० वर्षअघिसम्म प्रति एक लाख बच्चामा ५ सय ३९ को मृत्यु हुन्थ्यो भने
अहिले यो २ सय ८१ मा झरेको छ ।

      प्रेमकुमारीजस्तै बाँकेका ४६ गाउँमा ६ सय ८२ र एउटा नेपालगन्ज नगरपालिकामा ९२ स्वयम्सेवीहरू महिला स्वास्थ्य र सेवाको चासोमा कुदिरहेका
छन् । मासिक सेवा-सुविधाका नाममा सम्बन्धित गाविसले दिने महिनावारी एक सय रुपियाँ चियाखर्चबाहेक कहीँकतै आर्थिक वा अन्य लाभ नभए पनि
उनीहरूको सेवा निरन्तर छ । "मातृ स्वास्थ्य शिशुका क्षेत्रमा धेरै काम गर्न सकियो," कम्दी गाविस-७ की अर्की स्वास्थ्यसेवी सीता यादव भन्छिन्,
"तर, यो भेगमा छोरा वा छोरी बराबर सन्तान हुन् भनेर विश्वास बढाउन भने सकिएको छैन । जसरी भए पनि छोरा चाहिने रुढीवाद पढे/नपढेका सबैजसोमा
छ ।" त्यसमा पनि विशेषतः तराईमा चलेको दाइजो संस्कारका कारण छोरा भएमा दाइजो ल्याउने र छोरीको बिहे गर्न अनिवार्य दाइजो दिनुपर्ने भएकाले
यो रुढी हट्न नसकेको उनको विश्वास छ ।

अमेरिकी सहयोग नियोगसहितका दातृ निकायले सञ्चालन गरेको साक्षरता तालिम, सीपमूलक सिकाइ र आयआर्जनका लागि शिक्षा अभियानका कारण
मध्यपश्चिमका १५ जिल्लामा धेरै परविर्तन देख्न पाइएको छ । एक दशक लामो द्वन्द्वकालमा सबैभन्दा बढी प्रभावित क्षेत्रमा पनि भित्रभित्रै सीप
र रोजगारका कार्यक्रमहरू जारी रहेको नतिजा अहिले देख्न सकिन्छ । 

बाँकेको चिसापानीस्थित सामुदायिक वनमा जडीबुटीजन्य लेमन-ग्रास उत्पादन बढ्दो छ भने त्यसबाट उब्जेको तेल भारतीय बजारमा झन्डै १ हजार २ सय
रुपियाँ प्रतिलिटरमा बिक्री भइरहेको छ । स्थानीय झन्डै दुई दर्जन आमा समूहहरू यो खेतीमा तानिएका छन् भने खेर गइरहेको सामुदायिक वनभित्रको
जमिनको पनि एकसाथ उपयोग भएको छ । लेमन ग्रासबाहेक मेन्था, सिट्रोनिला, पामारोजा, क्यामोमिल, फेरन्च बेसिल, करी पत्ताजस्ता जडीबुटीको
उत्पादन पनि एकसाथ सुरु भएको छ । "एकपटक लगाएपछि वर्षमा चारपटकसम्म काटेर तेल उत्पादनमा मिलसम्म लैजानुपर्ने लेमन-ग्रास दुई/तीनपटक
मात्रै काट्न भ्याएका छौँ," स्थानीय हरियाली जडीबुटी समूहकी अध्यक्ष कोकिला चौधरी भन्छिन् । लेमन-ग्रासको तेलबाट सन्चो, भुइँ सफा गर्ने केमिकल
तयार गर्न सकिने भएकाले यसको माग अत्यधिक रहेको जडीबुटी प्रशोधन केन्द्रका भीखु चौधरी बताउँछन् ।

आयआर्जनका लागि शिक्षा कार्यक्रममा पनि अहिलेसम्म मध्यपश्चिमका ११ हजार बेरोजगारले तालिम पाएका छन् । "सन् २०१२ सम्ममा यो संख्या
३० हजार पुग्नेछ, जसमा ८० प्रतिशतको अनुपातमा रोजगारी पाइरहेको अवस्था छ," शिक्षा-साक्षरता कार्यक्रमका रवीन्द्र पटेल भन्छन् । बाँकेकै
एकासी नगर, बाजुरा टोलमा भेला भएका ३० भन्दा बढी द्वन्द्वपीडित महिलाले नौ महिनाको साक्षरता तालिम लिएपछि उनीहरू अहिले च्याउ खेती,
बाख्रा पालनमा अग्रसर भएका रहेछन् । होटलसम्बन्धी तालिम लिएकी पाल्पाकी द्रौपदा भट्टराई अहिले कोहलपुर चोकमा होटल थापेर मासिक आठ
हजार रुपियाँभन्दा बढी कमाइ गर्न थालेकी रहिछन् । यस्तै, व्यावसायिक तालिम इलेक्टि्रकल, मेकानिकल, कन्स्ट्रक्सनमा पनि एकसाथ जारी छ । 

तीनमहिने डकर्मी तालिम लिएपछि आफू आत्मनिर्भर बन्न सकेकी बताउँछिन्, बर्दियाको दर्बियाकी रामकुमारी चौधरी, २७ । गाउँमा श्रीमान् र छोराछोरी
छाडेर कोहलपुर बजारमा भाडामा बसिरहेकी उनी भन्छिन्, "तालिमअघि बच्चा हेरेर त्यसै घरमा बसिरहेकी थिएँ, अहिले तिनैलाई पढाइगुनाइको खर्च जोहो

गर्न सक्ने भएकी छु ।" रामकुमारीसहितका महिलाहरू कोहलपुर-३ स्थित काइट वर्कसपमा मासिक ३ हजार ५ सय रुपियाँभन्दा बढी ज्याला लिएर काठको
काम गर्नमा जुटेका रहेछन् । 

बाँके बनकट्टीका किसानहरू पनि वर्षौंदेखि उपयोगहीन रहेको खाली जमिन साहूमहाजनबाट भाडामा लिएर उन्नत माछापालन गर्नमा कस्सिएका छन् भने
यसका लागि दाताहरूले सहयोग गरेका छन् । वनकट्टीमा खनिएका १ सय पोखरीबाट १० महिनामा माछा उत्पादन सुरु हुने र हरेक पोखरीबाट बढीमा अढाइ
क्विन्टल माछा तयार हुने भएकाले नेपालगन्ज बजारको मागलाई केही भए पनि पूरा गर्न सकिने कृषकको भनाइ छ । "अहिले नेपालगन्ज बजारमा ९०
प्रतिशत माछा भारतबाट आउँछन्, हामीले त्यही आवश्यकता पूरा गर्न सके पनि आर्थिक रूपमा धेरै फाइदा लिन सकिनेछ," स्थानीय कृषक अभिनन्द सोनी
भन्छन् । आयआर्जनका लागि शिक्षा कार्यक्रम अन्तर्गत रहेर वनकट्टीबाहेक हिरमिनिया गाविसमा एक सय र बर्दियामा थप दुई सय पोखरीबाट माछा
उत्पादन सुरु भएको उनको भनाइ छ ।

  

"यी सबै कार्यक्रमहरूमा बेरोजगार युवाहरूको सरोकार बढोस् भनेर जब्सफस्र्ट डट ओराजी डटकम नामको वेबसाइट पनि सञ्चालनमा आएको छ," अमेरिकी
सहयोग नियोग अन्तर्गत आयआर्जनका लागि शिक्षा कार्यक्रमका विज्ञ ड्यारेल एल डिपर्ट भन्छन्, "निकै छोटो समयमा यी कार्यक्रमहरू प्रभावकारी
बनेका देखिन्छन्, अब विस्तारै अरू विकास क्षेत्रमा पनि स्थानीय आवश्यकता अनुसारका कार्यक्रम अघि सार्ने सोचाइमा छौँ ।"

  

- देवेन्द्र भट्टराई/नेपालगन्ज

